
Abstract. Introduction. The proposed scientific article comprehensively examines 

the demographic development of the Republic of Turkey and its features in 1927-2018. 
Changes in the number and demographic process of the Turkish population, population 
growth rates, mortality rates, age characteristics, etc. are considered from a scientific point of 
view. A detailed scientific examination of the transformation of birth and death rates is being 
carried out. According to studies conducted in Turkey, this research article reveals a complete 
picture of the process of growth and aging, as well as fertility and mortality. Ways of solving 
this problem and tendencies of its prevention are analyzed, an assessment of the 
implementation of the problem of population rejuvenation is given. The stages of the 
demographic development of the Republic of Turkey are discussed and confirmed by the 
historical events of past years. The science of population, which is one of the main topics of 
social geography in solving the accumulated socio-demographic problems, is considered in 
depth and in detail, down to the age composition of the population, gender characteristics, 
education level and the size of the humanitarian resource. The study of the topic discusses the 
implementation of all state structures and programs that affect the demographic fluctuations 
of the population of Turkey since its creation as a republic, and demonstrates their impact on 
subsequent decades. 

Аннотация. Кіріспе. Ұсынылып отырған ғылыми мақалада 1927–2018 

жылдарда Түркия Республикасының демографиялық дамуы мен оның ерекшеліктері 
жан-жақты зерттеледі. Түркия халқының саны мен демографиялық үдерісі, халықтың 
өсу қарқыны, өлім көрсеткіштері, жас ерекшеліктері мен т.б. өзгерістер ғылыми 
тұрғыдан қарастырылады. Туу мен өлім-жітім көрсеткішінің трансформациясына 
егжей-тегжейлі ғылыми сараптама жасалады. Ғылыми мақаладағы жүргізілген 
зерттеулерге сәйкес Түркияда өсу мен қартаю үдерісі,  туу мен өлім-жітімнің толық 
картинасы көрсетіледі. Аталмыш мәселенің шешу жолдары мен алдын алу үрдістері 
талқыланып, халықты жасарту мәселесінің жүзеге асырылуына баға беріледі. Түркия 
Республикасының демографиялық даму кезеңдері талқыланып, тарихи жылдардағы 
оқиғалармен дәлелденеді. Әлеуметтік-демографиялық мәселелерді шешуде халықтың 
жас құрамын, жыныс ерекшеліктерін, білім деңгейі мен гуманитарлық ресурс 
мөлшеріне дейін мүмкіндігінше терең қарастырылады. Тақырыпты зерттеу барысында 
Түркия халқының Республика болып құрылған кезінен бастап демографияның 
құбылуына әсер ететін барлық мемлекеттік құрылымдар мен бағдарламалардың жүзеге 
асуы талқыланып, оның онжылдықтарға берген әсері көрсетіледі.  

Түйін сөздер: Түркия Республикасы, демография, халық санағы, даму, халық, 
ұлттар, әлеуметтану, статистика 

Аннотация. Введение. В предлагаемой научной статье всесторонне 

исследуется демографическое развитие Турецкой Республики и его особенности в 
1927–2018 годах. Изменения в численности и демографическом процессе населения 
Турции, темпах роста населения, показателях смертности, возрастных особенностях и 
др. рассматриваются с научной точки зрения. Проводится детальная научная 
экспертиза трансформации показателей рождаемости и смертности. Согласно 
проведенным в Турции исследованиям, в данной научной статье раскрыта полная 
картина процесса роста и старения, а также рождаемости и смертности. Анализируются 
пути решения данной проблемы и тенденции ее профилактики, дана оценка реализации 
проблемы омоложения населения. Обсуждаются этапы демографического развития 
Турецкой Республики и подтверждаются историческими событиями прошлых лет. 
Наука о народонаселения, являющаяся одной из основных тем социально-
демографических проблем, рассматривается глубоко и детально, вплоть до возрастного 
состава населения, гендерных особенностей, уровня образования и размера 
гуманитарного ресурса. В ходе исследования темы обсуждается реализация всех 
государственных структур и программ, влияющих на демографические колебания 
населения Турции с момента её создания как республики, и демонстрируется их 
влияние на последующие десятилетия. 

Ключевые слова: Турецкая Республика, демография, перепись населения, 
развитие, население, нации, социология, статистика 

 
Кіріспе 
Әрбір мемлекеттің қоғамдық, әлеуметтік дамуы жолында халық саны мен оның 

құрамының маңызы ерекше орын алады. Жалпы, қай кезеңде болса да, халық санағы 
дегеніміз — белгілі бір уақыт аралығында, белгілі бір аумақта тұратын адамдар санын 
білдіретін ұғым. Расында да «Халық — қозғалыстағы, үнемі әрі үздіксіз өзгеріске 
ұшырап отыратын құбылыс». Халықтың жер бетінде таралуы, әрі оған түрткі болар 
факторлар, халықтың миграциялық қозғалысы, туу мен өлім, халықтың уақыт пен 
кеңістікке байланысты әртүрлі белгілерінің өзгеруі, адамзат географиясының бір 
саласы болып табылады. «Әлемнің әр түкпіріндегі көші-қон мен туу халықтың тірі 
организмдік қозғалысын қалыптастырады. Отырықшы өмір салтының оң не теріс әсері 
болсын, сол халықтың санына және жалпы сол аймақтағы халықтың қозғалысына 
тікелей әсер етеді» (Doğan, 2009: 68).    

Дүниежүзінде жалпы халық мәселесі ХХ ғасырға дейін тек халық саны мен 
санағына қатысты ғана зерттелген болса, кейін келе халықтың ерекшеліктері мен 
қозғалысына, яғни миграциясына, халық санының өзгеруіне де көңіл бөліне бастады. 
Әлем елдері (мемлекеттер) өздерінің табиғи, экономикалық және мәдени 
құндылықтарын тиімді пайдалану үшін адам ресурстары мен ерекшеліктерін зерттейді, 
әрі осы мақсатқа қол жеткізу үшін халық санағына жүгінеді. Ал халық санағы дегеніміз 
«белгілі бір уақытта ел ішіндегі барлық отбасы мүшелерін қамту үшін демографиялық 
ақпаратты жинау және оларды белгілі бір мақсаттарға сәйкес пайдалануға, өңдеуге 
және жариялауға дайын ету» деп көрсетуге болады (Tandoğan, 1998: 3). Кез келген 
мемлекетте елдің әскери ресурстарын анықтау және салық мөлшерін белгілеу 

мақсатында санақ жүргізілген болса, бүгінгі таңда адам ресурстары туралы қажет 
болуы мүмкін барлық ақпаратқа қол жеткізу үшін халық санағы гендерлік статус, жас 
құрылымы, ауыл мен қала халқының арақатынасы, ішкі және сыртқы көші-қон 
қарқыны, халықтың өсуі мен азаю қарқыны, білім деңгейі, жұмыс істейтін салаға сәйкес 
халықтың таралуы сияқты сипаттамаларды анықтау мақсатында жүргізіледі.  

Осы орайда, мақала тақырыбының өзектілігін білдіретін Түркия халқының 
Республика кезеңінің демографиясы мен оның даму мәселелері үлкен мәнге ие және ол 
бірқатар ғылыми тақырыптарға арқау болады. Халық пен оның сипаттамалары 
Түркияның демографиялық трансформациясында өте маңызды. Демографиялық 
трансформация теориясы барлық қоғамның туу мен өлім көрсеткішінің екеуі де жоғары 
деңгейден төмен деңгейге өткенін білдіреді. Демографиялық трансформация төрт 
кезеңді қамтиды: Бірінші кезең — туу мен өлім-жітім айтарлықтай жоғары деңгейге 
жетеді, екінші кезең – өлім-жітім төмендейді, бірақ туу көрсеткіші әлі де жоғары 
болады, үшінші кезең – өлім мен туу көрсеткіші бірдей төмендейді және халық 
санының өсуі тепе-теңдікте болады. Ал төртінші кезең – туу мен өлім деңгейі өте төмен 
болады (Sertkaya Doğan, 2018: 29). Түркияда өлім-жітім мен туу көрсеткіші төмендеп, 
халық санының теңгерімді өсімі байқалатын тағы бір кезең бар. Түркияда 1927 жылғы 
бірінші санақтан кейін 1935 және 1990 жылдар аралығында тұрақты халық санағы 
жүргізілді. Түркиядағы ауыл халқының үлесі 1927 жылы 75,78 % болса, бұл қатынас 
2018 жылы 7,7 %-ға төмендеді, ал қала халқының қатынасы 24,22 %-дан 92,3 %-ға өсті. 
Демек, 2010 жылы 1927 жылдар арасында ауыл мен қала арақатынасы керісінше өзгерді 
деген сөз.  

Ендігі кезекте, Түркия халқының демографиясында трансформациялық 
жағдайды немесе түрік демографиясын жеке бір қырынан зерттеу – осы тақырып 
аясындағы айтулы тақырыптардың бірі саналатыны күмәнсіз. Сонау Осман империясы 
кезеңінен алғанда түріктерде бала туу көрсеткіші төмен болмаған. Бірақ Түркияның 
демографиялық құрылымында елеулі өзгерістер болды. Оның басым бөлігі республика 
кезеңінде жүзеге асырылды. Осы кезеңдегі демография саласында болған ірі 
өзгерістерді тарихи тұрғыдан қарастыру тақырыпты зерттеудің қажеттілігін артырып 
отыр. Сонымен қатар соңғы 35–40 жылда болған халық санының өсу қарқынының 
төмендеуі мен туу деңгейінің төмендеуінің әсерімен қатар Түркияда орын алған 
урбанизация қарқынының артуы, әйелдердің әлеуметтік және экономикалық өмірге 
қосқан үлесі, мектептегі білім деңгейінің артуы, бала өлімінің төмендеуі, ана жасының 
ұлғаюы, үй шаруашылығының азаюы, білім, мәдениет пен әл-ауқат деңгейінің және 
жан басына шаққандағы табыстың артуы сияқты факторлар демогрфияда маңызды рөл 
атқарды. Ал, бұл үдерісті тиісті бағыттар мен салалар бойынша зерттеу тақырыпты 
жан-жақты қарастыру қажеттігін аңғартады.  

Материалдар  мен  әдістер 
Зерттеу жұмысын жүргізуде Түркия Республикасы Статистика Институтының 

(TÜİK) деректері кеңінен пайдаланылып, статистикалық мәліметтерді компьютерлік 
базаға көшіру арқылы жасалған кестелер мен графиктер қолданылды. Институттың 
статистикалық материалдары көрсетілген кезеңдегі демографиялық тарихты зерттеу 
деректері негізінде ғылыми мақаланың құндылығын арттыра түседі. Түркия халқының 
1927–2018 жылдар аралығындағы демографиялық өзгерістері талқыланды. Ұсынылып 
отырған ғылыми мақала демография ғылымының зерттеу заңдылықтарына сәйкес жан-
жақты талданып, зерделенді. Тарих пен демография ғылымдарының әдістері және 
олармен байланысты болған пәнаралық әдістер кеңінен қолданылды. Атап айтқанда, 
тарихи кезеңдік әдіс арқылы әр тарихи кезеңге талдау жасалды. Зерттеудің тарихи-
типологиялық әдісі мен ретроспективті әдіс-тәсілдері арқылы аналитикалық сараптау 

жүргізіліп, Түркия Республикасының демографиялық дамуы мен оның ерекшеліктері 
және трансформациясы ғылыми талдаудан өткізілді. 

Талқылау 
Түркия Республикасының демографиясын кеңінен зерттеп жазуда бірқатар 

ғалымдардың іргелі еңбектері қолданылды. Атап айтар болсақ, Түркияның халық 
географиясын талқылауда тарихшы-демограф С. Доғанайдың ғылыми еңбегі аса ірі 
зерттеулердің бірі саналады (Doğanay, 2014: 227). Сонымен қатар, профессор Ибрахим 
Аталайдың Түркия географиясымен байланыстырылып жарияланған еңбегінде 
демографияға қатысты мәселелер назардан тыс қалмады. Түркиядағы Халық санының 
ақпараттық жүйемен мемлекет тарапынан бақылап басқару жайлы Ч.А. Бозбейоғлу мен 
Р.Х. Тиличтің еңбегі құнды зерттеулердің қатарына кіреді (Bozbeyoğlu, Tılıç, 2011: 104–
105). Сол сияқты демограф ғалымдар С. Чухадар мен Лордоғлының «Демографиялық 
трансформация процесіндегі Түркиядағы қартаю мен проблемалар» атты ғылыми 
мақаласы тақырыпқа қатысты негізгі зертеулердің бірі болып, онда қазіргі уақытта 
өзекті болып жүрген түрік демографиясының жағдайы айтылады. Дидем Даныштың 
«Демография: халыққа социологиялық көзқарас» атты еңбегінде де демографиялық 
мәселелер мен оның жолдарына қатысты тұжырымдар жасалған (Danış, 2018: 8).  

Демография саласында айтулы орындары бар Түркия ғалымдарының еңбектері 
де аталмыш ғылыми мақалада кеңінен талқыланып, пікірлері ортаға салынды. Айта 
кетерлігі, бұл мәселенің тарихына терең үңіліп, яғни республика кезеңіндегі 
демографияны империя кезеңіндегі демографиямен байланыстыра зерттеген ғалымдар 
да болды. Олардың қатарында Н. Элибол, Э.З. Карал сынды тарихшы-ғалымдардың 
еңбектерін атап өтуге болады. Олар Осман империясындағы халық мәселесі мен 
демографиялық мәселелерге зерттеулер жүргізген. Аталған ғалымдар өз зерттеу 
жұмысында Османлы кезеңінде басталған халықтардың даму тарихы мен олардың 
өсімі мен кему факторларына тоқталған және соның республика кезеңіндегі 
демографиялық жағдайға ықпалын көрсетіп, салыстырмалы талдау жасаған (Elibol, 
2007: 148). Расында да Османлы кезеңіндегі демографияның өзіндік ерекшеліктері 
болып, оның кейінгі кезеңге ықпалы аз болған жоқ (Karal, 1995: 8–10).  

Осылайша, Түркияның халық санын Османлы кезеңіндегі тарихи деректерге 
сүйене отырып зерттеген ғалымдар да аз болмады. Сонымен бірге республика кезеңінің 
демографиясы мен оның тарихын қарастырып, әр қырынан зерттеу жүргізу қазіргі 
кезде түрік ғалымдар назарын аударып отыр. Бұдан тыс, демографтардың ғылыми 
еңбектерінен Түркияның болашақтағы демографиялық жағдайына қатысты мәліметтер 
берілген. Бұл туралы жекелеген зерттеу орталықтары мен институттардың 
зерттеушілерінің мәліметтері мысал бола алады. 

Зерттеу нәтижелері 
Халықтың өсу динамикасын зерттеу жобасы 1963–1967 жылдарды қамтитын 

1-ші даму жоспары кезеңінен бастап қолға алына бастады. Бұл жоба халық санының 
өсу қарқынын және халықаралық көші-қонның болашақ бағыт-бағдарын ескере 
отырып, әртүрлі сценарийлерді қарастыратын үлкен ауқымды есептік құбылыс десек 
те  болады. 2018 жылғы 21 ақпанда 2017 жылғы (ADNKS) МБХТЖ (мекенжай бойынша 
халықты тіркеу жүйесі) ескеріле отырып құрылған 2080 жылғы халық болжамы мен 
туудың және көші-қонның әртүрлі болжамдарына үш сатылы зерттеу әдісі қолданылды. 
Түркия халқы негізгі есеп бойынша 2040 жылы 100 миллион 331 мың 233 адамға жетеді 
деп болжанып отыр. Сонымен қатар, 2069 жылға дейін артып, 107 миллион 664 мың 79 
адаммен ең жоғары көрсеткішке жетеді. Биылдан бастап азаюы күтілетін халықтың 
саны 2080 жылы 107 миллион 100 мың 904 адамды құрайды деп болжанған. Осы 
болжаммен 2018–2025 жылдарға арналған халық санының есептері 81 облыс бойынша 

жасалды (TÜİK, 2019a). Түркиядағы демографиялық зерттеулерді Хаджеттепе 
университетінің халықты зерттеу институты, санақ жылдарының аралық кезеңдерінде, 
1968 жылдан 2008 жылға дейінгі 40 жылда 9 зерттеу жүргізді. Бұл ақпаратты көптеген 
мемлекеттік мекемелер, соның ішінде «Денсаулық сақтау министрлігі мен Мемлекеттік 
жоспарлау ұйымының (DPTM) қызмет көрсету мен персоналды адам ресурстарын 
жоспарлау үшін пайдаланды (Koç, Eryurt, Adalı Seçkiner, 2010: 3).  

Демографиялық трансформация дегеніміз не? Демографиялық трансформация 
теориясы қоғамның туу және өлім-жітім деңгейінің жоғарғы сатысынан төменгі сатыға 
өту кезеңін білдіреді. Сонымен қатар, демографиялық трансформация дегеніміз 
халықтың өмір сүру мерзімі қысқарып, туу көрсеткіші жоғары деңгейден халық 
санының өсіп, жастардың саны артқанымен туу азайып, халықтың қартаю кезеңіне өту 
ретінде көрсетіледі (Çuhadar ve Lordoğlu, 2016: 66). Демографиялық трансформация 
теоретиктері: «Модернизация, индустрияландыру және урбанизация кезінде әр ел 
демографиялық эволюцияны еңсеретіндігін, алайда оны әр ел әртүрлі уақытта бастан 
кешіретіндігін» атап айтады, әрі бұл үрдісті алдымен Еуропа мен Солтүстік Америка, 
содан кейін Азия мен Латын Америка елдері (Қытай, Үндістан, Индонезия, Бразилия) 
Мексика және т.б. ең соңғы болып бұл үрдісті Сахараның оңтүстігінде орналасқан 
Африка елдерінің бастан кешетіндігі болжанған (Danış, 2018). Сонымен, 
демографиялық трансформация теориясы бес кезеңнен тұратындығы анықталды.   

Демографиялық трансформация теориясын ғалымдар (Koç, Eryurt, Adalı 
Seçkiner, 2010: 5) үш кезеңде ұсынды. Бірінші кезең, яғни индустриалды кезеңге дейінгі 
кезең – туу мен өлім деңгейі жоғары, ал халық санының өсу қарқыны төмен кезең. 
Екінші кезең — индустрияландырудан басталған денсаулық пен тұрмыс жағдайының 
жақсаруы нәтижесінде өлім-жітім, одан кейін туу төмендей бастайтын және халықтың 
өсу қарқыны жоғары болатын кезең. Үшінші соңғы кезең – туу мен өлім деңгейі өте 
төмен кезең. Бұл халықтың өсу қарқыны өте баяу болатын кезең болып саналады (Koç 
Eryurt, Adalı Seçkiner, 2010: 4–5).  

Демографиялық трансформация теориясын төрт кезеңге бөліп қарастыру 
дұрыстау болады. Мұнда, бірінші кезеңді «өтпелі кезеңге дейінгі кезең» деп айтуға 
болады. Яғни, туу мен өлім деңгейі өте жоғары кезең. Бұл орташа өмір сүру ұзақтығы 
қысқа болатын, жастар саны басымырақ өтпелі кезеңдегі халықты білдіреді.  

Екінші кезең немесе «өтпелі кезең» уақыты. Бұл даму деңгейінің жоғарылауы, 
өмір сүру сапасының артуы нәтижесінде медицина мен денсаулық сақтау амал 
шараларының оңай жүзеге асатын, өлім деңгейі төмендейтін, бірақ туу деңгейі әлі де 
жоғары болатын кезеңді білдіреді. Бұл кезеңде туу деңгейі жоғары және қоғамда халық 
санының өсу қарқыны жоғары болатындығы байқалады.  

Үшінші кезең демографиялық фазалар арасындағы ауысуды білдіретін «кеш 
өту» кезеңі — бұл өлім-жітім мен туу деңгейі төмендейтін, халық санының теңгерімді 
өсуі байқалатын, дамушы елдерге тән әлеуметтік-экономикалық кезеңде өмір сүретін 
кезең.  

Төртінші кезең немесе «соңғы үрдіс» кезеңі туу мен өлім деңгейі өте төмен 
болатын «өтпелі кезеңнен кейінгі кезеңді» білдіреді (Doğan, 2018a: 29;  Doğan, 2018b: 
51). Бұл кезеңде — егде жастағы халқының саны жоғары, жалпы халқының кемінде 
10 % қарттар құрайтын және туу деңгейі төмен (2 %) индустриалды тұрғыда алда, 
экономикасы күшті қоғамы бар дамыған елдер бой көрсетеді. Бұл елдерде халықтың 
табиғи өсу қарқыны нөлге тең немесе теріс болып саналады (Şahin, 2018: 56; Doğan, 
2018b: 51).  

Демографиялық цикл немесе «өтпелі кезең» теориясы бойынша Түркияның 
ағымдағы жағдайын төрт кезеңге бөліп қарастыруға болады. Осы пікірге сәйкес, 
«бірінші кезең — 1935–1945 жылдарды қамтитын кезеңде туу мен өлім деңгейі жоғары. 



ISSN 1991-3494 2. 2023 

408 

Екінші кезең — 1945–1965 жылдар аралығындағы кезең. Бұл уақыт аралығындағы 
кезеңде туу деңгейі жоғары болғанымен өлім-жітім деңгейі төмендейді. Үшінші кезең 
— 1965–2000 жылдар аралығындағы кезең. Аталмыш жылдар аралығындағы кезеңде 
туу көрсеткішінің төмендеуімен қатар жүретін өлім-жітім көрсеткіштерінің өсу 
қарқыны байқалды. Төртінші кезең — 2000 жылдан кейінгі кезеңді қамтитын уақыт әлі 
де туу мен өлім-жітім деңгейі төмен болатын жаңа кезең» деп танылады (Yüceşahin, 
2009: 14). Түркияның демографиялық трансформация үрдісінде 1927–1965 жылдар 
аралығында пронаталистік (халықтың өсуін жеделдететін) саясат жүзеге асырылған 
кезең еді. 1965-1980 жылдар аралығында антинаталистік (контрацепция әдісін қолдану 
арқылы бала тууды төмендету) саясатына көшкен кезең болды. Демек, популяциялық 
саясат жүзеге асырылды және 1980 мен 2005 жылдарды қамтитын антинаталистік 
популяциялық саясат құрылған кезеңді және 2014 жылдан кейінгі уақытты қамтитын 
пронаталистік популяциялық саясатқа оралу кезеңі ретінде көрсетілді (Doğan, 2011: 
299; Doğanay, 2014: 226; Koç vd., 2010: 48).  

1927–1965 жылдар пронаталистік популяция саясаты жүзеге асырылып, туу 
және эпидемиялық аурулармен күресу арқылы өлім-жітім азайған кезең болды. Бірінші 
санақ жылын қарастыруда 1927 жылды бастапқы жыл ретінде көрсету тиімді саналды. 
1965 жылды ақырғы жыл деп көрсетуде ең маңызды фактор 1962 жылы Мемлекеттік 
жоспарлау ұйымының (Devlet Planlama Teşkilatı) құрылуы және 1965 жылы Денсаулық 
сақтау министрлігі және Әлеуметтік көмек көрсету министрлігі (Sağlık ve Sosyal Yardım 
Bakanlığı) қол жеткізілген келісімнің нәтижесінде халықты жоспарлау туралы заңның 
орындалуы жүзеге асты. Алғашқы бесжылдықтың даму жоспарында «Түркиядағы 
халық санының жылдам өсуі ұлттық табыстың өсуінен басым болғандықтан, жан 
басына шаққандағы ұлттық табысты арттыру қиын болады» деген (Doğanay, 2014: 227) 
түсініктің пайда болуына орай 1927–1965 жылдарды Түркияда пронаталистік 
популяциялық саясаттың жүзеге асырылған кезеңі ретінде қарастырған дұрыс.   

Бұл кезеңде 1930 жылы қабылданған «Қоғамдық денсаулық туралы» заңмен 
бала өлімін азайту және вакцина қолдану қажеттілігі сияқты ережелер жасалды. Түркия 
Республикасының Қылмыстық кодексінде түсік жасатуға және түсік түсіруге тыйым 
салатын ереже 1924 жылы енгізілген. №442 ауыл туралы заң және 1930 жылы №1580 
муниципалдық заң осы тұрғыда қабылданған басқа да тиісті заңдар болды. 1983 жылы 
«Халықты жоспарлау туралы» Заң жарияланды, бала мен ана денсаулығын сақтау 
аясында қабылданған шаралар бұрын қабылданған шаралармен бірге нәтижелі 
болғанымен, халық санының өсуіне қайтадан әсер ете алмады. Ғалым, демограф 
Доғанай айтқандай, «бұл шын мәнінде халықтың көзі ашылып, сауаттануы» деді 
(Doğanay, 2014: 229). 2000 жылы халық санының өсу қарқыны төмендей 
бастағандықтан, 2005 жылы «кем дегенде үш бала» ұранымен жаңа дәуір басталды. Бұл 
кезеңде бала емізу және еңбекке уақытша жарамсыздық бойынша жәрдемақы, бала туу 
және сүт ақы демалысын беру, әкесіне бала күтіміне байланысты демалыс беру, 
жалақысы сақталмайтын демалыс мерзімін ұзарту, бала күтіміне байланысты 
жәрдемақы және т.б. халық санының өсуін қамтамасыз ету шаралары жүзеге асырыла 
бастады (Şahin,  2016: 237–238).  

TÜİK деректерінен жиналған халық мәліметтерге қарағанда Түркия 
демографиялық трансформацияның үшінші сатысында екендігі байқалады. Бұл (ДТ) 
теорияға сәйкес, жалпы туу деңгейі халықтың өзін жаңарта алатын шегінен 2,1% төмен 
түсіп, халық өсімі тежеліп, үшінші кезең де аяқталады және төртінші кезеңге өтеді. 
Соңғы 15 жылда бала санын көбейту туралы саяси үндеулерге қарамастан Түркия 
төртінші кезеңге өтудің бірінші шартын орындап, жалпы туу көрсеткіші 2018 жылы 
1,99 %-ға төмендеді. Халықтың демографиялық үдерісін болжамдау жобасы бойынша 

Түркияда 2069 жылы халық саны ең жоғарғы 107 649 413-ке жетуі тиіс. Содан кейін, 
халық өсімі тоқтап, тұрақтанатын 2069 жылы Түркия төртінші кезеңнен толығымен 
өтеді деп болжанған.    

Түркиядағы халық санының өзгеруі. Түркия халық санының өзгеруін, халықтың 
өсу қарқынынан, жоспарсыз нәрестенің дүниеге келуі мен өлім көрсеткіштерінен, 
азаматтардың өмір жасының ұзақтығы мен жер ауыстыруларынан және тағы басқа да 
әлеуметтік зерттеулер жүргізу арқылы анықталады (Yüceşahin, 2009: 7). Мұндағы басты 
мақсат, Түркияның демографиялық өзгерісін тереңірек түсіну болып табылады. 
Демографиялық трансформация мен оның өзгерістерін анықтауда бірнеше 
көрсеткіштерді қарастыру қажет. Мысалы, нәрестенің жетілмей шақалақ қалпында 
туылуы, мезгілсіз өлім, туудың жалпы коэффициенті, халықтың табиғи өсу қарқыны, 
нәрестелер мен балалар өлімі зерделенуі кезек күттірмейтін мәселелер мен т.б. Түркия 
Республикасы құрылғанға дейін Селжұқ мемлекеті мен Осман империясы кезеңіндегі 
Анадолы (қазіргі Түркия) халқы туралы мәліметтерді негізінен тарихи кітаптардан, 
саяхат қолжазбаларынан, жарғылар мен жылнамалардан және т.б. дереккөздер арқылы 
анықтауға болады. Осман империясындағы алғашқы халық санағы 1831 жылы 
жүргізілді, әрі бұл санақ тек әскерге алынатын халықты анықтау үшін ғана жасалған 
еді. 1844 жылы жеке басын куәландыратын құжат берілетін нөмірді анықтау үшін 
екінші рет санақ жүргізілді. Екі санақ та арнайы мақсатта жүргізіліп, әйелдер санаққа 
кірмей қалды. Сонымен қатар, Ыстамбұлды қоса алғанда басқа аймақтарда да халық 
санағы толыққанды жүргізілмеді. Бұл санақтар ғылыми статистикалық ережелерге 
сәйкес әрі елдің демографиялық нәтижелерін анықтау мақсатында жүргізілген жоқ 
(Doğanay, 2016: 169-173; Elibol, 2007: 148, 153; Şahin, 2016: 221; Tandoğan, 1994: 4).  

Осман империясында 1831 жылы жүргізілген алғашқы халық санағының 
нәтижелері бойынша Анадолыда 2,5 миллион, Румелиде 1,5 миллион ер адам 
тұратындығы анықталды (Karal, 1995: 21). 1885 және 1907 жылдары жүргізілген халық 
санағында халықтың жас мөлшері, жынысы, кәсібі, этникалық құрамы және діни 
ұстанымы, туған жері сияқты демографиялық ақпараттар алғаш рет топтастырылды 
(Elibol, 2007: 154). Түркияда әлемдік стандарттарға сай реттік санақтар алғаш рет 1927 
жылдан бері жүргізіліп келеді. 1927 жылға дейінгі Анадолыдағы халық санағы 1-
кестеде көрсетілген. Сонымен қатар, 1830-1913 жылдар арасында үздіксіз өсім болғаны 
және халық санының азайғандығы байқалады. 1923 жылы Түркия Республикасы 
құрылу барысында мемлекет шекарасына кірмей қалған, кезіндегі Осман империясы 
тұсындағы жерлердегі халық саны да жаңа санаққа әсер етті.  

 
1-кесте: Анадолыдағы халық санының жылдар бойынша көрсеткіші (1830–1923 жж.) 

Санақ жылы Жалпы халық саны Санақ жылы Жалпы халық саны 
1830 7–7,5 млн 1897 13 996 мың 
1844 10–10,5 млн 1910 15371 мың 
1874 12 млн 1913 15821 мың 
1884 12,587 мың 1923 13,093 мың 
  *Дереккөз: (Doğanay, 2014: 171–172)   
 

Түркияда 1927 жылғы бірінші санақтан кейін 1935 және 1990 жылдар 
аралығында тұрақты халық санағы жүргізіліп келді. Сонымен қатар, жылсанақтың  
«00» мен «05» (2000–2005, 2015 жылдар т.б.) деп аяқталатын жылдарда халық санағын 
жүргізу қолға алынған. 1990 жылдан кейін «00»-мен аяқталатын жылдардағы санақтың 
жүзеге асырылуы заңмен белгіленді. Осы бағытта Түркияда 2000 жылы 22 қазанда 14-
ші жалпы халық санағы өткізілді. 1927–2000 жылдар аралығындағы халық санағы 
кезінде тікелей сұхбат (De facto) әдісі қолданылды. Бұл кезеңдегі халық санағын 2005 

жылдан бері Түркия Статистика институты (TUIK) болып құрылған Мемлекеттік 
статистика институты (DIE) жүргізді. 2004 жылдан бастап халықты мекен-жай 
бойынша тіркеу жүйесі (ADNKS) шеңберінде бүкіл ел бойынша барлық мекен-жай 
ақпараты «Ұлттық мекен-жай деректер қоры» (UAVT) жүйесінде тіркелді. Түркия 
Республикасы азаматтарының тұрғылықты мекенжайлары Орталық халықты басқару 
жүйесінің (MERNIS) деректер базасына енгізілген. Шетелдіктердің жеке басын 
куәландыратын және азаматтық нөмірін сәйкестендіру жүйесі құрылды. Осы салауатты 
тіркеу жүйесінің арқасында 2007 жылдан бастап жыл сайын халық санағы 
мекенжайлық тіркеу жүйесі (ADNKS) арқылы де-юре әдісімен жүргізіліп, өткен 
жылдың (2010) санақ нәтижелері қаңтар айының соңғы аптасында жарияланады (TÜİK, 
2011: 3). Түркияда 1927 жылғы алғашқы санақта жалпы халық саны 13 648 270 екендігі 
анықталды. Дегенмен, 250-370 мыңға жуық халық әскери қызметке және салық төлеу 
деңгейлеріне байланысты декларацияланбайтындықтан, іс жүзінде нақты халық саны 
14 018 270 шамасында деп бекітілді (Doğan, 2018: 298; Doğanay, 2014: 173; Tandoğan, 
1994: 6).   

Түркия халқы 1927 жылдан бері үздіксіз өсті және халықтың өсу қарқыны 
белгілі бір кезеңдерде өзгеріп отырды. Екінші дүниежүзілік соғыстың әсерімен 1940–
1945 жылдар аралығындағы халықтың өсу қарқыны 10,5 %-ға дейін төмендеді, ал ең 
жоғарғы өсу қарқыны (28,5 %) 1955–1960 жылдар аралығында тіркелді. Халық өсімінің 
1950–1960 жылдардағы жоғарғы қарқыны, екінші дүниежүзілік соғыстың кері 
әсерлерінің азаюы, көппартиялылықтың әсері, қоғамдық жұмыстардың артуы, өлім-
жітімнің азаюы, өлімге әкелетін аурулардың алдын алу әрі емдеу демографияда 
маңызды рөл атқарды (Tandoğan, 1994: 8). 1965 жылдан кейін халық санының өсуіне 
арналған саясаттан бас тартылып, халықты қысқарту саясаты маңыздылыққа ие болды. 
1975–1980 жылдар аралығындағы халық санының өсу қарқынының төмендеуіне 
Түркиядан Еуропаға еңбек миграциясы немесе эмиграция себеп болды. 1985 жылдан 
бастап халық санының өсу қарқынының төмендеуі туу көрсеткішінің төмендеуінің 
әсерінен екені байқалады. Бұл құлдырауда Түркиядағы урбанизация қарқынының 
артуы, әйелдердің әлеуметтік және экономикалық өмірге қосқан үлесі, білім, мәдениет 
және әл-ауқат деңгейі мен жан басына шаққандағы ұлттық табыстың артуы және жеке 
табыстың өсуі маңызды рөл атқарды (Akbaş, 2016: 9). 1997 жылы қазіргі халық санын 
анықтау үшін халық санағы жүргізіліп, бұл сайлау мақсатында нақты санақ ретінде 
қарастырылмаған және Түркия халқының санының 62 865 574 болғаны байқалды 
(Özgür, 1998: 8; Özgür 2003: 44; Köksal, 1997: 214). 

2000 жылы халықтың жылдық өсу қарқыны 1997 жылмен салыстырғанда 
(25,21 %) құраса, 1990 жылмен салыстырғанда (18,28%) жоғары өскендігі байқалады. 
2000 жылдан бастап халықтың өсу қарқыны төмендей бастады, ал 2017-2018 жылдар 
аралығындағы халық санының өсу қарқыны 14,7 %–ға дейін төмендеді. 2000 жылғы 
жалпы халық санағы (Genel  Nüfus Sayımı) бойынша халықтың жылдық өсу қарқыны 
2007 жылғы 5,75 %–ды құрады. 2000 жылмен салыстырғанда халық санының төмендеу 
себебі, 2007 жылы МБХТЖ-мен (ADNKS-мекенжай бойынша халықты тіркеу жүйесі) 
жүргізілген халық санағында тек халық санына тіркелген адамдар ғана есептелген. 
Алайда 2000 жылғы санақта туу туралы куәлігі жоқтардың барлығы есепке алынды. 
Оның үстіне, 2000 жылғы санақта артық есептелген халықтың, яғни «ойдан 
шығарылған көрсеткіштің» 2007 жылғы санақта жойылып кетуі де бұл жағдайдың орын 
алуына себеп болды (Bozbeyoğlu ve Tılıç, 2011: 104–105). Халық санының өзгерісі 
төмендегі 2-кестеде нақты көрсетілген.  

2-кесте: Түркия халық саны мен халықтың жылдар бойынша өсу қарқыны (1927–2018) 
Санақ 
жылы 

Халық саны Санақ 
кезеңдері 

Халық санының арту 
көрсеткіші 

Халықтың өсу 
қарқыны (%) 

1927 13.648.270 --- --- --- 
1935 16.158.018 1927-1935 2.509.748 21,10 
1940 17.820.950 1935-1940 1.662.932 17,03 
1945 18.790.174 1940-1945 969.224 10,59 
1950 20.947.188 1945-1950 2.257.014 21,73 
1955 24.064.763 1950-1955 3.117.575 27,75 
1960 27.754.820 1955-1960 3.690.057 28,53 
1965 31.391.421 1960-1965 3.636.601 24,62 
1970 35.605.176 1965-1970 4.213.755 25,19 
1975 40.347.719 1970-1975 4.742.543 25,00 
1980 44.736.957 1975-1980 4.389.238 20,65 
1985 50.664.458 1980-1985 5.927.501 24,88 
1990 56.473.035 1985-1990 5.808.577 21,71 
1997 62.865.574 1990-1997 6.392.539 15,32 
2000 67.803.927 1997-2000 

1990-2000 
4.938.353 

11.330.892 
25,21 
18,28 

2007 70.586.256 2000-2007 2.782.329 5,75 
2008 71.517.100 2007-2008 930.844 13,10 
2010 73.722.988 2009-2010 1.161.676 15,90 
2011 74.724.269 2010-2011 1.001.281 13,49 
2012 75.627.384 2011-2012 903.115. 12,0 
2013 76.667.864 2012-2013 1.040.480 13,7 
2014 77.695.904 2013-2014 1.028.040 13,3 
2015 78.741.053 2014-2015 1.045.149 13,4 
2016 79.814.871 2015-2016 1.073.818 13,5 
2017 80.810.525 2016-2017 995.654 12,4 
2018 82.003.882 2017-2018 1.193.357 14,7 

 *Дереккөз: (TÜİK, 2019 с.) 
 
Түркияның Республика болып құрылғаннан бері Түркия халқының үздіксіз 

ұлғаюы ішкі көші-қонның әсерімен қалалар санын арттырды. Қалалар саны тез өсіп, 
мегаполистерді құрады. Мегаполистердің көбеюімен жақын маңдағы 
ауылшаруашылық аймақтары қоныстануға ашылды да, «төртқабырға бір шатырлы» 
жертам үйлердің саны жылдам артты, экологиялық, көлік және жасыл кеңістік 
проблемалары пайда болды. Алайда еңбекке жарамды халық санының артуы жаңа 
жұмыс орындарының ашылуын қажет етті, ал ресурстардың жеткіліксіздігі 
жұмыссыздық деңгейін жоғарылатты (Gümüş, 1998: 64).  

Белгілі болғандай, халық санының өзгеруіне әсер ететін негізгі факторлар туу, 
өлім және көші-қон болып саналады. Туу мен өлім атты осы екі негізгі демографиялық 
фактор халықтың жасы мен жыныстық құрамын анықтайды. Түркияда туу көрсеткіші 
төмендеу үрдісі бар. Туудың жалпы коэффициенті — 15–49 жас аралығындағы 
әйелдердің бала туатын жастағы әйелдерге шаққанда болуы мүмкін балалардың жалпы 
санын білдіреді (Akbaş, 2016: 10). Жалпы халық санағында 1970 жылдан бастап дүниеге 
келген балалардың санағы жүргізіліп, бала туу ақпаратын жинақтау басталды. 1980 
жылдан бастап қазіргі бала туу деңгейін анықтау мақсатында, санақ алдындағы соңғы 
жылдағы туу көрсеткіштері жинақтала бастады. Түркиядағы жалпы туу коэффициенті 
1980 жылы 105,3 % болды. Ал  2001 ж. 82,7 % болса, 2010 жылы 72,8 % ды құрады, ал 
2018 жылы 66,8 %-ға жетті. Бұл үдерісте мың халыққа шаққанда тірі туылғандар саны 

2001 жылы 20,3 %-ды көрсетсе, 2010 жылы 17,2 %  болды. Ал  2018 жылы 15,3 %-ға 
дейін төмендеді. Түркияда 1960-1965 жылдары жалпы туу көрсеткіші 6,2 % болса, 
(Atalay, 1994: 258) бұл көрсеткіш 1980 жылы 3,41 %, 1990 жылы 2,65 %, 2001 жылы 
2,38 %-ға дейін төмендегенін 3-кестеден көруге болады. 2018 жылы 1,99 % деңгейіне 
дейін құлдырады. Дүниежүзіндегі және Түркиядағы экономикалық және әлеуметтік 
дамуға орай, әрі әл-ауқат деңгейінің артуына байланысты туу көрсеткіші төмендеді. 
Бала туу көрсеткіші төмендеуде ана жасының ұлғаюы да маңызды рөл атқарады. Ана 
атанудың орташа жасы 1980 жылы 28,16 жас болса, 2001 жылы ол 26,2-ге дейін 
төмендеп, 2018 жылы қайта 28,9 жасқа өсті.   

 
3-кесте: Туу көрсеткіштері (1980-2018 жж.) 

Жылдар Жалпы 
фертильділік 
коэффициенті 

Туудың жалпы 
коэффициенті 

(%) 

Мың халыққа 
шаққанда тірі 

туғандар саны  (%) 

Аналардың 
орташа жасы 

1980 3,41 105,3 24,7 28,16 
1985 2,59 81,15 19,5 28,63 
1990 2,65 83,68 20,9 27,71 
2000 2,53 86,5 21,6 28,08 
2001 2,38 82,7 20,3 26,7 
2005 2,12 74,3 18,2 27,0 
2010 2,08 72,8 17,2 27,7 
2014 2,18 74,4 17,5 28,4 
2015 2,15 72,9 17,1 25,5 
2016 2,11 71,0 16,5 28,6 
2017 2,07 69,6 16,1 28,7 
2018 1,99 66,8 15,3 28,9 

  *Дереккөз: (TÜİK, 2019 с.)  
 

Соңғы жылдары Түркияда өмір сүру ұзақтығы мен халықтың қартаю жасы 
артты. Егде жастағы (65 жас) және одан да жоғары жастағы халықтың үлесі: 2018 жылы 
8,7 %, 2023 жылы 10,2 % болса, 2040 жылы 16,3 %, 2060 жылы 22,6 %, ал 2080 жылы 
25,6 % болады деп болжанады. 2023 жылы Түркия 10,2 пайыздық көрсеткішпен «кәрі» 
елдердің қатарына кіріп отыр. Бұл Түркияның әлдеқашан қартайғанын көрсетеді. Бұл 
ретте егде жастағы адамдардың қоғамға салмақ коэффиценті 2018 жылы 12,9 %-ды 
құраса, 2080 жылы 43,6 %-ға дейін өседі деп болжанған. Сәйкесінше, егде жастағылар 
еңбекке қабілетті халық пен ел экономикасына айтарлықтай салмақ түсіретіні белгілі. 
Әлеуметтік қамсыздандыру жүйелері мен денсаулық сақтау шығындарының ұлғаюы ел 
бюджетіне түсетін ауыртпалықтың алдын алатын сақтық шаралары қабылдануы керек. 
Қажетті құқықтық және әкімшілік реттеулер жасалып, қарттардың, әсіресе қарт 
әйелдердің өмір жасын ұзарту мүмкіндіктерін арттыру керек.   

2018 ж. жоғары болған 10–14 және 15–65 жас топтары бірте-бірте азайып, егде 
тартып  бара жатқаны байқалады. Мұны 65 жастан асқандар көрсеткішінің өсуімен 
түсіндіруге болады. Бұған өлім-жітім мен орташа өмір сүру ұзақтығы кіреді. Өмір сүру 
ұзақтығында әйелдер табиғи көрсеткіші ер адамдардан жоғары болатыны байқалады. 
Ал 2040 ж. 0–14 жас тобының 20 %-дан 19,3 %-ға дейін төмендейді деп болжнуы, 
Түркияның жастары басым халыққа ие болу ерекшелігінің аяқталып, халықтың өз-өзін 
қайта жасарта алмайтынын әрі азая бастайтынын көрсетеді. Алайда, 2018 жылы 
еңбекке қабілетті халықтың үлесі 67,8 % болса, 2080 жылы 58,7 %-ға дейін 
төмендейтіні болжанған. Қоғамда 0–14 жас тобының төмендеуімен қатар халық 
санының 65 жастан асқандармен ұлғаюы демографияда маңызды рөл атқарады. 

Еңбекке қабілетті халық шамамен 9 %-ға төмендеуіне қарамастан, еңбекке жарамды 
халықтың үлесі әлі де қоғамға бірталай мүмкіндіктер береді. 2040 жылға дейін еңбекке 
қабілетті жастағы жастардың арақатынасы сақталатыны байқалады. Барроу 
«мүмкіндіктер терезесі» деп атаған бұл жағдай ұлттық табыстың өсуіне және елдің 
экономикалық дамуына мүмкіндіктер береді деп қарастырылады. 

Қорытынды 
Түркия мемлекеті Республика болып құрылғалы бері жүз жылдың ішінде 

халықтың үздіксіз артуы ішкі көші-қонға да әсер етіп, қалалар санының тез өсуіне де 
ықпал етті әрі ірі мегаполистер де пайда болды. Ірі қалалардың бой көтеруімен қоса, 
оған жақын маңдағы ауылшаруашылық аймақтары да қоныстандырыла бастады. 
Сәйкесінше, ретсіз салынған «төрт қабырға бір шатырлы» саз үйлердің де қарасы 
көбейді. Экологиялық проблемалар пайда болды. Дегенмен, еңбекке жарамды халық 
санының артуы жаңа жұмыс орындарының ашылуына түрткі болды. Урбанизацияның 
қалыптасуы Түркияның демографиялық құрылымына елеулі өзгерістер алып келді. Бұл 
өзгерістердің кейбірі әйелдердің бизнес секторына қатысуының артуымен, мектептегі 
білім деңгейінің жақсаруымен, туу коэффициенті көрсеткішімен, нәресте өлімі және үй 
шаруашылығының азаюымен, ана жасының ұлғаюымен сипатталатын күрделі құбылыс. 
Мысалы, Түркияда туу деңгейі төмендеді. 1960 жылдары жалпы бала туу көрсеткіші 6–
7 % болса, бүгінде бұл көрсеткіш 1,99 % деңгейіне дейін төмендеген. Дүниежүзіндегі 
және Түркиядағы экономикалық және әлеуметтік дамудың ілгерілеп, әл-ауқат 
деңгейінің артуымен туу көрсеткіші де төмендеді. Бала туу көрсеткішінің төмендеуінде 
ана жасының ұлғаюы да маңызды рөл атқаратыны белгілі.   

1935 жылы 0–14 жас аралығындағы тұрғындар Түркия халқының 41,2 пайызын 
құраса, туу көрсеткішінің бәсеңдеуімен 2018 жылы 23,4 пайызға төмендеді. Осы 
кезеңде егде жастағы халық саны 3,9 %-дан 8,8 %-ға өсті. Демек, халық жылдан-жылға 
қартаюда. Еңбекке қабілетті жастағы халықтың (15–64 жас) арақатынасы 1935 жылғы 
54,4 %-дан 2018 жылы 67,8 %-ға дейін ұлғайғандығын көрсетеді. Шындығында, бұл 
ретте нәресте өлімінің төмендеуінен гөрі, алдыңғы кезеңдердегі жоғары туу 
көрсеткішінің әсері маңызды рөл атқарады. Еңбекке қабілетті жастағы халықтың 
жоғары болуы Түркияға жұмыс күші мен даму үшін үлкен мүмкіндік береді. Жалпы 
демографиялық салмақ коэффициентінің өсу тенденциясы егде жастағы тұлғалардың 
ұлғаюы нәтижесінде пайда болады. Егде жастағы адамдар тәуелділік коэффициентіне 
сәйкес, еңбекке жарамды халық пен ел экономикасына ауыр салмақ түсіреді. Жасы 
ұлғайған тұрғындардың денсаулық сақтау және әлеуметтік қамсыздандыру 
шығындары жастарға қарағанда қымбатырақ. Түркияның орташа жасы 1935 жылы 21 
жас болса, 2018 жылы 32-ге көтерілді.  

Бұл көрсеткіш те Түркияның қартайып келе жатқанын көрсетеді. Ауыл 
тұрғындарының орташа жасы бала туу деңгейіне байланысты жоғары. Белгілі 
болғандай, ішкі көші-қонға жастардың көптеп қатысуына байланысты, зейнет 
жасындағы егде жастағы тұрғындар ауылдық жерде тұруды жөн көрді. Түркиядағы 
еңбекке қабілетті халықтың жұмысқа тартылу деңгейі 2018 жылы 58,4 пайызды құрады, 
ал оның 12,6 пайызы болса жұмыссыздар. Түркияда 20 пайыздан 17,7 пайызға дейін 
төмендеген ауыл шаруашылығындағы жұмыспен қамту деңгейі дамыған елдермен 
салыстырғанда жоғары. Ауыл шаруашылығындағы халық дамыған елдердегідей 
қызмет көрсету саласына көбірек ден қояды деп болжанған. Бұл оң көрсеткіш 
болғанымен, қызмет көрсету саласында жұмыс істейтін халықтың аз қамтылған 
кәсіптік топтарға көбірек шоғырлануы құптарлық іс емес. Дегенмен, қай сала болсын 
халық үшін табысы жоғары және жоғары білімді адамдар басқарса шын мәнінде 
құптарлық жағдай. Әйелдердің қалаларда іскерлік өмірге кірісуінің әсері және бала 
санының азаюы да бұл көрсеткіштің одан әрі төмендеуіне себеп болды.   

